
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО ДОНЕСУВАЊЕ


Македонското казнено законодавство од усвојувањето на Кривичниот законик во 1996 година  до денес помина низ повеќе фази и измени. Измените кои беа извршени се наметнаа како потребни и нужни имајќи ги во предвид брзите промени во општественото живеење, новите воспоставени стандарди и меѓународни документи, како и измените во внатрешното законодавство. Голем дел од измените следеа и по лоцирани недостатоци и проблеми во практиката.



Со измените кои се предвидуваат со овој предлог се врши усогласување со одредбите на Кривичниот законик со одредбите на Законот за кривичната постапка, се воведуваат одредби за куќниот затвор, како и изменувања и дополнувања со кои посебен акцент се става на нуклеарните, радиоактивните и опасни материи или штетни организми.  


Усогласувањето на Кривичниот законик со Законот за кривичната постапка е предвидено во Акциониот план за имплементација на Законот на кривичната постапка. Целта на измената е создавање на предуслови за примена на институтот спогодување на вина предвиден во новиот Закон за кривичната постапка.

Воедно, со измената се врши измена на членот 59 – а со оставање можност за воведување на посебен начин на издржување на казната затвор под строго пропишани услови. Ова е дел од активностите во рамките на поширок проект кој се спроведува во Министерство за правда чија цел е да се намали пренатрупаноста во затворите. Исто така, овие активности се во согласност со меѓународните документи, особено на Советот на Европа во оваа област. 

Покрај овие два члена се менуваат и членовите 231 и 231  од Главата Двадесет и втора - Кривични дела против животната средина и природата. 


Согласно заклучокот од Нацрт – записникот од Сто и единаесеттата седница на Владата на Република Македонија одржана на 03.01.2013 година, по повод Информацијата за прогресот на активностите за измените на Кривичниот законик во однос на пропишување кривични дела за заштита на растенија и ѓубриња,  Министерството за правда беше задолжено 
до 30.01.2013 година до Владата на Република Македонија  да достави Закон за изменување и дополнување на Кривичниот законик. 


Брзиот развој и динамика на општественото живеење ја наметна потребата од зајакнување на казнено правната заштита на животната средина и природата, која е основно право, но и обврска за унапредување на секој граѓанин, утврдено со Уставот на Република Македонија.   


Воедно со законот се врши терминолошко усогласување со Законот за семе и саден материјал и Законот за губриња. 


Предлог законот е подготвен од страна на работна група во Министерството за правда. Во однос на измените кои се однесуваат на членовите 231 и 232, истите се изготвени заедно со претставници од Министерството за земјоделство, шумарство и водостопанство.

II. ЦЕЛИ, НАЧЕЛА И ОСНОВНИ ПРИНЦИПИ

Законот за изменување и дополнување на Кривичниот законик се заснова врз истите начела на кои се заснова Кривичниот законик. 



III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот за изменување и дополнување на Кривичниот законик нема да предизвика дополнителни финансиски импликации врз Буџетот на Република Македонија. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предложените законски одредби нема да предизвикаат дополнителни материјални обврски за одделни субјекти.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА КРИВИЧНИОТ ЗАКОНИК

Член 1

Во Кривичниот законик („Службен весник на Република Македонија“ бр.37/96, 80/99, 4/02, 43/03, 19/04, 81/05, 60/06, 73/06, 87/07, 7/08, 139/08, 114/09, 51/11, 135/11, 185/11, 142/12  и 166/12) во  членот 40 пред зборот „Судот“ се додава бројот „(1)“.


По ставот (1) се додава нов став (2) кој гласи:


„(2) Судот може да изрече поблага казна во границите на ублажување на казната од член 41 и кога согласно законски пропишаната постапка за спогодување меѓу јавниот обвинител и осомничениот е постигната спогодба за применување на поблага санкција од санкцијата пропишана за кривичното дело со законот.“






    Член 2 


Во членот 59 – a по ставот (1) се додава нов став (2) кој гласи:


„(2) Со осудата на сторителот на кривичното дело на казна затвор до шест месеци, судот истовремено може да одреди изречената казна осудениот да ја издржува во куќен затвор, освен ако кривичното дело е сторено во поврат или ако казната затвор е изречена со отповикување на условната осуда.“


Ставовите (2), (3) и (4) стануваат ставови (3), (4) и (5).  






Член 3 

Членот 231 се менуват и гласи: 

„(1) Тој што со сила или закана, со извршување кривично дело или на друг начин неовластено прибави, поседува или му дава на друг нуклеарни и радиоактивни материи, 
     

 ќе се казни со затвор од една до десет години.

(2) Со казната од став (1) ќе се казни тој што неовластено произведува, преработува, ракува, користи, одржува, чува, транспортира, увезува, извезува, посредува во прометот или отстранува нуклеарни материјали или други опасни радиоактивни материи, со што  може да предизвика значително оштетување на квалитетот на почвата, воздухот или водата или опасност за животот или здравјето на луѓето или уништување на растителен или животински свет во поголеми размери, или на ретки видови на растенија или животни,
       
ќе се казни со затвор од една до пет години. 

(3) Службено лице или одговорно лице во правно лице што ќе го овозможи извршувањето на делото од ставовите (1) и (2),



ќе се казни со затвор од една до десет години.

(4) Тој што со делото од ставовите (1), (2) и (3) ќе предизвика опасност за животот на луѓето или за имотот од поголем обем, 



ќе се казни со затвор од најмалку три години. 


(5) Ако поради делата од ставовите (1), (2) и (3)  настапи смрт на едно или повеќе лица или имотна штета од големи размери, сторителот 



ќе се казни со затвор најмалку пет години. 


(6) Ако делото од ставовите (1) и (2) е сторено од небрежност, сторителот ќе се казни со затвор од три месеци до три години. 


(7) Ако поради делото од став (6) настапила смрт на повеќе лица или штета од големи размери, сторителот 



ќе се казни со затвор од една до пет години. 

                (8) Ако делото од овој член го стори правно лице, 
                                ќе се казни со парична казна." 

Член 4

Насловот пред членот 232 и  членот 232 се менуваат  и гласат: 

„Неовластено производство, располагање и промет со

 опасни материи или штетни организми

Член 232 



„(1) Тој што спротивно на прописите произведува, преработува, ракува, користи, одржува, чува, пакува, препакува, употребува, транспортира, увезува, извезува или отстранува отровни или други опасни материи или нивни отпадоци, или генетски модифицирани или штетни организми опасни за животот или здравјето на луѓето, или за животинскиот или растителниот свет,


              ќе се казни со затвор од една до пет години.

(2) Службено лице или одговорно лице во правно лице што ќе го овозможи извршувањето на делото од став (1),



ќе се казни со затвор од една до десет години.



(3) Ако со делото од ставовите  (1) и (2)  е предизвикана опасност за животот на луѓето или за имотот од поголем обем или уништување на животинскиот или растителниот свет во поголеми размери сторителот,



 ќе се казни со затвор од најмалку три години. 


(4) Ако поради делата од ставовите (1) и (2) настапи смрт на едно или повеќе лица, сторителот 



ќе се казни со затвор најмалку пет години.

(5) Ако делото од став (1) го стори правно лице,


ќе се казни со парична казна.“

Член 5

Овој закон влегува во сила осмиот ден од денот на објавувањето во „Службен весник на Република Македонија“, членот 1 ќе отпочне да се применува со денот на отпочнувањето на примената на Законот за кривичната постапка („Службен весник на Република Македонија“ бр.150/10 и 100/12), а членот 2 ќе отпочне да се применува по донесувањето на Законот за изменување и дополнување на Законот за извршувањето на санкциите.
ОБРАЗЛОЖЕНИЕ НА ПРЕДЛОГОТ НА ЗАКОНОТ ЗА ИЗМЕНУВАЊЕ 
НА КРИВИЧНИОТ ЗАКОНИК

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлогот на законот за изменување и дополнување на Кривичниот законик содржи   5 члена.


Со членот 1 од предлогот се менува членот 40 од Кривичниот законик. Овој член ја уредува материјата за ублажување на казната. Имено, се предвидува дека судот може на сторителот на делото да му одмери казна под границите пропишани со закон или да примени поблаг вид казна. Предвидени се два случаја кога судот може да ја ублажи казната. Во првиот случај, сторителот може да се казни поблаго ако е тоа изрично предвидено со закон, и вториот случај кога судот ќе утврди дека постојат особено олеснувачки околности кои укажуваат дека и со ублажената казна може да се постигне целта на казнувањето. На овие одредби од предлогот се додава нов став (2) кој предвидува дека судот може да изрече поблага казна во границите за ублажување на казна од член 41 и кога согласно законски пропишаната постапка за спогодување меѓу јавниот обвинител и осомничениот е постигната спогодба за применување на поблага санкција од санкцијата пропишана за кривичното дело со законот. Со оваа одредба се усогласуваат одредбите на Кривичниот законик со одредбите од новиот Закон за кривичната постапка. Со новиот закон за прв пат се воведува институтот спогодување на вина. Со овој институт е предивено е дека до поднесување на обвинение, јавниот обвинител и осомничениот можат да поднесат предлог – спогодба со која бараат од судијата на претходна постапка да се примени кривична санкција определена според видот и висината, во законски определени рамки за конкретното кривично дело, но не под границите за ублажување на казната определена со Кривичниот законик. Предмет на спогодбата е видот и висината на кривичната санкција. Сепак, се постави прашањето за примена на овој институт во пракса. Пред се поради широките рамки на пропишаните санкции во законикот, како и казнената политика која се движи околу предвидениот законски минимум. Казнената политика, разгледана низ судовите во земјата, има дијаметрално спротивни разлики, како во однос на видот, така и во однос на висината на изречената санкција. Со ова, на осомичениот, јавниот обвинител не може да му понуди кривична санкција, која според видот и висината сигурно ќе биде пониска од онаа која би му ја изрекол судот, доколку постапката продолжи. Со оваа одредба од предлогот се нуди една формула за решавање на овој проблем, а со тоа и примена на спогодувањето во практика. 

Членот 2 од предлогот го дополнува членот 59 – а со нов став (2). Со новиот став се предвидува можност за воведување на посебен начин на издржување на казната затвор под строго пропишани услови. Имено, се предвидува дека сторителот на кривичното дело кој е осуден на казна затвор до шест месеци, судот со осудата може истовремено да одреди изречената казна осудениот да ја издржува во куќен затвор. Исклучок е ако кривичното дело е сторено во поврат или ако казната затвор е изречена со отповикување на условната осуда. Примената на овој член е врзана со донесување на Законот за изменување и дополнување на Законот за извршувањето на санкциите, во кој детално ќе биде пропишан начинот на издржување на казната куќен затвор за што во Управата за извршување санкции во рамки на Министерството за правда се спроведува проект во соработка со Европската унија. 

Со членот 3 од предлогот се менува членот 231. Со измената се врши поделба на основен и квалификуван облик, со тоа што основниот облик во ставот (1) предвидува тој што со сила или закана, со извршување кривично дело или на друг начин неовластено прибави, поседува или му дава на друг нуклеарни и радиоактивни материи. Предвидена е казна затвор од една до десет години.  Новина во овој став се и радиоактивните материи. За овој облик на делото предвидена е казна затвор од една до десет години. Во ставот (2), кој преставува квалификуван облик на делото, детално се разработени и опфатени сите дејствија на извршување поврзани со нуклеарни материјали или други опасни радиоактивни материи, тој што неовластено произведува, преработува, ракува, користи, одржува, чува, транспортира, увезува, извезува, посредува во прометот или отстранува. Услов за овој облик е можноста за предизвикување  значително оштетување на квалитетот на почвата, воздухот или водата или опасност за животот или здравјето на луѓето или уништување на растителниот и животинскиот свет во поголеми размери, или на ретки видови растенија или животни. Предвидена е казна затвор од една до пет години. Со ставот (3) се предвидува одговорност на службено и одговорно лице во правно лице што ќе го овозможи извршувањето на делата од ставовите  (1) и (2). Ставовите (4) и (5) се квалификувани облици, чие настанување е условено со предизвикување на последица. Ставот (6) предвидува делото да е сторено од небрежност, а ставот (7) доколку делото сторено од небрежност предизвика смрт на повеќе лица или штета од големи размери. Предвидена е казна затвор од една до пет години. Поседниот став се однесува на правно лице, за кое е предвидена парична казна.  

Со членот 4 од предлогот се менува насловот и членот 232. Новиот наслов гласи „Неовластено производство, постапување и промет со опасни материи или штетни организми“.  Насловот е усогласен со измената која следи. Ставот (1) предидува тој што спротивно на прописите произведува, преработува, ракува, користи, одржува, чува, пакува, препакува, употребува, транспортира, увезува, извезува или отстранува отровни или други опасни материи или нивни отпадоци, или генетски модифицирани или штетни организми опасни за животот или  здравјето на луѓето, или за  животинскиот или растителниот свет. Со овој член се инкриминираат сите дејствија кои се поврзани со опасни материи или штетни организми кои се опасни за животот и здравјето на луѓето, но и за животинскиот и растителниот свет. Предвидена е казна затвор од една до пет години. Ставот (2) на овој член се однесува на службено или одговорно лице во правно лице што ќе го овозможи извршувањето на делото. Предвидена е казна затвор од една до десет години. Ставот (3) предвидува тој што со делото од претходните ставови  предизвика опасност за животот на луѓето или за имотот од поголем обем или уништување на животинскиот или растителниот свет од поголеми размери, а ставот (4) ако поради делата настапи смрт на едно или повеќе лица. Ставот (5) се однесува на правното лице како сторител на делото.

Членот 5 од предлогот се уредува материјата за влегување во сила на овој закон, како и одложната примена на членот 1, кој ќе отпочне да се применува со отпочнувањето на примената на новиот Закон за кривичната постапка и одложната примена на членот 2 кој ќе отпочне да се применува со донесувањето на Законот за изменување и дополнување на Законот за извршувањето на санкциите
II.  МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложените измени и дополнувања се врши усогласување на одредбите од Кривичниот законик со Законот за кривичната постапка, Законот за семе и саден материјал и Законот за ѓубриња. 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН


Со предложениот закон ќе се создадат услови за примена на институтот спогодување на вина, воведување на посебен начин на издржување на казната затвор под строго пропишани услови, како и ќе се зајакне казнено правната одговорност на физичките и правни лица во врска со нуклеарните, радиоактивните и опасни материи или штетни организми.  
ОДРЕДБИ ОД КРИВИЧНИОТ ЗАКОНИК  КОИ СЕ МЕНУВААТ
(„Службен весник на Република Македонија“ бр. 37/96, 80/99, 4/02, 43/03, 19/04, 81/05, 60/06, 73/06, 87/07, 7/08, 139/08, 114/09, 51/11, 135/2011, 185/2011, 142/12  и 166/12 ) 

Ублажување на казната

Член 40

Судот може на сторителот да му одмери казна под границата пропишана со закон или да примени поблаг вид казна кога: 


1) законот предвидува дека сторителот може да се казни поблаго или


2) ќе утврди дека постојат особено олеснувачки околности кои укажуваат дека и со ублажената казна може да се постигне целта на казнувањето. 

Услови за изрекување на куќен затвор

Член 59-а

(1) Ако сторителот на кривичното дело за кое е пропишана парична казна или казна затвор до една година е стар и изнемоштен, тешко болен или е бремена жена, судот може да му изрече казна затвор и истовремено да одлучи, со негова согласност, казната да ја издржува во куќен затвор. 

(2) Судот може да ја замени казната затвор со куќен затвор ако постојат услови со современи електронски или телекомуникациски средства да се контролира извршувањето на куќниот затвор што се состои во забрана за напуштање на домот од страна на осудениот. 

(3) Надзор над извршувањето на куќниот затвор врши судот, кој може да одреди преземање на определени мерки на надзор и од полицијата во местото во кое се наоѓа домот на осудениот со обврска за редовно известување за нивното вршење. 

(4) Ако осудениот ја прекрши забраната за напуштање на домот, судот може да одреди заменетата казна затвор да се изврши во целост во установа за извршување на казната затвор.

Неовластено прибавување и располагање со нуклеарни материи

Член 231

(1) Тој што со сила или закана, со извршување кривично дело или на друг начин неовластено ќе прибави, посредува, користи, превезува, ќе му даде на друг нуклеарни материи или ќе му овозможи на друг да дојде до нив, 

ќе се казни со затвор од една до пет години. 

(2) Тој што со делото од став 1 ќе предизвика опасност за животот на луѓето или за имотот од поголем обем,

 ќе се казни со затвор од една до десет години. 

(3) Ако поради делата од ставовите 1 и 2 настапи смрт на едно или повеќе лица или имотна штета од големи размери, сторителот 

ќе се казни со затвор најмалку пет години. 

(4) Ако делото од став 1 е сторено од небрежност, сторителот 

ќе се казни со затвор од три месеци до  три години. 

(5) Ако поради делото од став 4 настапила смрт на повеќе лица или штета од големи размери, сторителот 

ќе се казни со затвор од една до пет години. 

       (6) Ако делото од овој член го стори правно лице, 
                ќе се казни со парична казна.

Внесување опасни материи во земјата 

Член 232 

(1) Тој што спротивно на прописите ќе внесе во земјата радиоактивни или други материи или отпадоци, штетни за животот или здравјето на луѓето, 

ќе се казни со затвор од од една до десет години. 


(2) Службено лице кое спротивно на прописите ќе овозможи во земјата да се внесат материи или отпадоци од став 1,


 ќе се казни со затвор од најмалки три години. 

(3) Ако делото од овој член го стори правно лице, 
                ќе се казни со парична казна. 

